
 

 

 

 

ᐅᑭᐅᖅᑕᖅᑐᒥ ᑕᑯᓐᓇᙳᐊᖅᑕᑦ: 
ᓴᙱᓂᖅᓴᕈᕐᓗᓂ ᐅᑭᐅᖅᑕᖅᑐᖅ ᐱᐅᓂᖅᓴᐅᓕᕐᓗᓂ ᑲᓇᑕ 

ᑭᖑᓂᑦᑎᓐᓂ ᖃᓄᐃᓕᐅᕈᑕᐅᓯᒪᔪᓄᑦ ᑐᑭᓯᒋᐊᕈᑎᑦ 
 

ᑲᑐᔾᔭᐅᓪᓗᓂ ᑐᓴᕋᑦᓴᕈᖅᑎᑕᐅᔪᖅ ᐅᑭᐅᖅᑕᖅᑐᒥ ᑕᑯᓐᓇᙳᐊᖅᑕᑦ ᓴᖅᑭᖅᑕᐅᖅᑲᐅᔪᖅ ᔫᑳᓐᒥ ᓯᕗᓕᖅᑎᖓᓄᑦ 
ᑕᓂᔅ ᕙᓐᑎ, ᓄᓇᑦᓯᐊᕐᒥ ᓯᕗᓕᖅᑎᖓᓄᑦ ᔫ ᕼᐊᓐᓕ, ᐊᒻᒪᓗ ᓄᓇᕗᒻᒥ ᓯᕗᓕᖅᑎᖓᓄᑦ ᐹᓪ ᐅᑲᓕᖅ, 
ᑕᓪᓕᒪᖓᓐᓂ ᐊᕐᕌᒍᑕᒫᑦ ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᑎᓪᓗᒋᑦ, ᒪᐃ 26, 2007. 
 

ᐅᑭᐅᖅᑕᖅᑐᒥ ᑕᑯᓐᓇᙳᐊᖅᑕᑦ ᓇᓗᓇᐃᔭᐃᒍᑕᐅᔪᖅ ᓯᕗᓪᓕᐅᔾᔭᐅᖁᔭᖏᓐᓂᒃ ᐱᔾᔪᑎᖃᖅᑐᑎᒃ ᑲᓇᑕ 
ᓇᒻᒥᓂᖃᕐᓂᕋᕐᓂᖓᓄᑦ ᐊᒻᒪᓗ ᒪᑭᑕᑦᓯᐊᖅᑐᓂᒃ ᓄᓇᓕᖃᕈᒪᓂᕐᒧᑦ, ᓱᖏᐅᑎᕙᓪᓕᐊᓂᕐᒧᑦ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓄᑦ, ᐊᒻᒪᓗ ᓄᓇᕐᔪᐊᒥ ᐅᑭᐅᖅᑕᖅᑐᖏᓐᓂᒃ ᐱᓕᕆᖃᑎᖃᕈᒪᓂᕐᒧᑦ. ᐅᑭᐅᖅᑕᖅᑐᒥ 
ᑕᑯᓐᓇᙳᐊᖅᑕᑦ ᐱᔭᕇᑐᐃᓐᓇᕈᑕᐅᙱᑦᑐᖅ, ᑭᓯᐊᓂ ᐱᒋᐊᕈᑕᐅᓪᓗᓂ. ᐃᓇᑦᓯᒍᑎᐅᔪᖅ ᒐᕙᒪᑐᖃᒃᑯᓐᓂᒃ, 
ᖃᓪᓗᓈᓂ ᐊᕕᑦᑐᖅᓯᒪᕕᖏᓐᓂᒃ, ᓄᓇᖃᖅᑳᖅᑐᒥᓂᕐᓂᒃ, ᐊᒻᒪᓗ ᓄᓇᓕᓐᓂ ᒐᕙᒪᖏᓐᓂᒃ, ᐊᒻᒪᓗ 
ᒐᕙᒪᒃᑯᓐᓃᖔᖅᓯᒪᙱᑦᑐᑦ ᑎᒥᖁᑎᖏᓐᓂᒃ ᐊᒻᒪᓗ ᓇᒻᒥᓂᖃᖅᑎᐅᔪᓂᒃ ᑲᑐᔾᔨᖃᑕᐅᒍᒪᓪᓗᑎᒃ 
ᐊᕕᑦᑐᖅᓯᒪᕕᐅᔪᓄᑦ, ᐊᒥᓲᓗᑎᒃ ᑲᑐᔾᔨᖃᑎᒌᖃᑦᑕᕐᓗᑎᒃ ᐊᒻᒪᓗ ᒪᕐᕉᓗᑎᒃ ᑎᒥᐅᔪᑦ ᑲᑐᔾᔨᖃᑎᒌᒍᑎᖃᖃᑦᑕᕐᓗᑎᒃ, 
ᓯᕗᒧᒋᐊᕈᑕᐅᒍᓐᓇᖅᓯᖁᓪᓗᒋᑦ ᑕᒪᒃᑯᐊ ᓯᕗᓪᓕᐅᔾᔭᐅᒍᒪᓯᒪᔪᑦ ᐊᒻᒪᓗ ᓴᖅᑭᖅᑕᐅᒍᓐᓇᖅᓯᖁᓪᓗᒋᑦ 
ᑕᑯᓐᓇᙳᐊᖅᑕᑦ. ᐅᑭᐅᖅᑕᖅᑐᒥ ᑕᑯᓐᓇᙳᐊᖅᑕᑦ ᖃᓄᐃᓕᖓᒍᑕᐅᒍᒪᔪᓂᒃ ᐸᕐᓇᐅᑎᐅᕙᓐᓂᐊᖅᑐᑦ 
ᓯᕗᓂᑦᓴᑎᓐᓂᒃ ᐊᕕᑦᑐᖅᓯᒪᕕᐅᔪᓂ ᐊᑐᐊᒐᓕᐅᖃᑦᑕᓂᕐᒧᑦ ᐊᒻᒪᓗ ᑐᕌᒐᓕᐅᕆᖃᑦᑕᓂᕐᒧᑦ. 
 

ᐋᖅᑭᑦᓱᖅᑕᐅᓯᒪᓂᖓ ᐅᑭᐅᖅᑕᖅᑐᒥ ᑕᑯᓐᓇᙳᐊᖅᑕᑦ ᐅᖃᐅᓯᐅᒋᐊᙵᓚᐅᖅᓯᒪᔪᖅ ᓯᑕᒪᖓᓐᓂ 
ᐊᕐᕌᒍᑕᒫᖅᓯᐅᑎᖓᓂ ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᑎᓪᓗᒋᑦ ᐃᖃᓗᓐᓂ ᓄᕕᐱᕆ 7, 2006, ᐊᕕᑦᑐᖅᓯᒪᕕᐅᔪᓂ 
ᓯᕗᓕᖅᑏᑦ ᑲᑎᓚᐅᖅᓯᒪᒻᒪᑕ ᓄᑖᕐᖑᕆᐊᖅᓯᒍᒪᓪᓗᑎᒃ ᐅᑭᐅᖅᑕᖅᑐᒥ ᑲᑐᔾᔨᖃᑎᒌᖃᑦᑕᓂᕐᒧᑦ ᐊᖏᖃᑎᒌᒍᒻᒥᒃ. 
ᑕᐃᑲᓂ ᑲᑎᒪᑎᓪᓗᒋᑦ, ᓯᕗᓕᖅᑏᑦ ᑎᓕᓯᓚᐅᖅᓯᒪᔪᑦ ᐃᖅᑲᓇᐃᔭᖅᑎᒥᓂᒃ ᐋᖅᑭᑦᓱᐃᖁᓪᓗᒋᑦ ᐅᑭᐅᖅᑕᖅᑐᒥ 
ᑕᑯᓐᓇᙳᐊᖅᑕᑦ ᓇᓗᓇᐃᔭᐃᒍᑕᐅᓗᓂ ᐊᔾᔨᐅᙱᑦᑐᓂᒃ ᐊᑦᓱᕈᕐᓇᖅᑐᒃᑰᕈᑕᐅᕙᑦᑐᓂᒃ, ᐱᕕᖃᕈᑕᐅᒍᓐᓇᖅᑐᓂᒃ, 
ᐊᒻᒪᓗ ᐃᓱᒫᓘᑕᐅᕙᑦᑐᓂᒃ ᔫᑳᓐᒥ, ᓄᓇᑦᓯᐊᕐᒥ ᐊᒻᒪᓗ ᓄᓇᕗᒻᒥ. ᓯᕗᓕᖅᑏᑦ ᑎᓕᓯᒋᐊᓚᐅᕐᒥᔪᑦ ᐅᑭᐅᖅᑕᖅᑐᒥ 
ᑕᑯᓐᓇᙳᐊᖅᑕᑦ ᐊᑕᖏᖅᑑᓗᓂ ᐸᕐᓇᐅᑎᐅᓗᓂ ᐱᔾᔪᑎᖃᕐᓂᐊᕐᓗᓂ ᑲᓇᑕᐅᑉ ᓇᒻᒥᓂᖃᕐᓂᕋᕐᓂᖓᓂᒃ ᐊᒻᒪᓗ 
ᓴᐳᔾᔨᓯᒪᒋᐊᖃᕐᓂᖓᓂᒃ, ᓄᓇᕐᔪᐊᒥ ᐅᑭᐅᖅᑕᖅᑐᒥᐅᑦ ᐱᓕᕆᖃᑎᒌᒋᐊᖃᕐᓂᖏᓐᓂᒃ ᐊᒻᒪᓗ ᓯᓚᐅᑉ 
ᐊᓯᔾᔨᐸᓪᓕᐊᓂᖓᓄᑦ ᐊᑦᑐᐃᓂᐅᕙᓪᓕᐊᔪᓂᒃ ᐊᒻᒪᓗ ᓱᖏᐅᑎᕙᓪᓕᐊᓯᒪᒋᐊᖃᕐᓂᕐᒧᑦ, ᐃᓘᓐᓇᑎᒃ ᓯᕗᓕᖅᑏᑦ 
ᐊᖏᕈᑎᒋᓚᐅᖅᑕᖏᑦ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᕕᐅᔪᑦ ᐱᓕᕆᖃᑎᒌᒍᑕᐅᒋᐊᖃᕐᓂᖏᓐᓂᒃ. 
 

ᐅᖃᐅᓯᐅᒋᐊᖓᓚᐅᖅᓯᒪᓂᖓ ᐋᖅᑭᑦᓱᖅᑕᐅᓂᐊᕐᓂᖓ ᐅᑭᐅᖅᑕᖅᑐᒥ ᑕᑯᓐᓇᙳᐊᖅᑕᑦ 2006-ᒥ, 
ᓴᖅᑭᕆᐊᙵᖅᓯᒪᓂᖓ ᖃᐅᔨᔭᐅᒍᓐᓇᖅᑐᖅ ᐊᑎᓕᐅᖅᑕᐅᑎᓪᓗᒍ ᓯᕗᓪᓕᖅᐹᒥ ᐅᑭᐅᖅᑕᖅᑐᒥ 
ᑲᑐᔾᔨᖃᑎᒌᒍᒪᓂᕐᒧᑦ ᐊᖏᖃᑎᒌᒍᑦ ᓯᑎᐱᕆ 2003-ᒥ ᓯᕗᓪᓕᖅᐹᒥ ᐊᕐᕌᒍᑕᒫᖅᓯᐅᑎᖓᓂᒃ ᐅᑭᐅᖅᑕᖅᑐᒥ 
ᓯᕗᓕᖅᑏᑦ ᑲᑎᒪᑎᓪᓗᒋᑦ ᐃᖃᓗᑦᑑᑦᑎᐊᖅ, ᓄᓇᕗᒻᒥ. ᐅᑭᐅᖅᑕᖅᑐᒥ ᑲᑐᔾᔨᖃᑎᒌᒍᒪᓂᕐᒧᑦ ᐊᖏᖃᑎᒌᒍᑦ 
ᓴᖅᑭᓚᐅᖅᓯᒪᔪᖅ ᐊᑕᖏᖅᑐᑎᒃ ᖃᐅᔨᓚᐅᖅᓯᒪᒻᒪᑕ ᓴᙱᓂᖃᕈᓐᓇᕐᓂᖏᑦ ᐅᑭᐅᖅᑕᖅᑐᒥ 
ᐊᑕᐅᓯᐅᖃᑎᒌᓪᓗᑎᒃ, ᖃᐅᔨᓇᖅᓯᓚᐅᖅᓯᒪᒻᒪᑦ 2003 ᐱᒋᐊᙵᕐᓂᖓᓂ ᐊᕕᑦᑐᖅᓯᒪᕕᐅᔪᓂ ᓯᕗᓕᖅᑏᑦ 
ᐱᓕᕆᖃᑎᒌᓚᐅᖅᓯᒪᔪᑦ ᐱᔪᓐᓇᖅᓯᓕᖅᑐᑎᒃ $60,000,000-ᓂᒃ ᐅᑭᐅᖅᑕᖅᑐᒧᑦ ᐃᓚᒋᔭᐅᖃᑕᐅᓪᓗᑎᒃ 
ᑲᓇᑕᓕᒫᒥ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑮᓇᐅᔭᖅᑖᖑᕙᑦᑐᓄᑦ ᒐᕙᒪᑐᖃᒃᑯᓐᓂᒃ. 

ᒪᐃ 2004-ᒥ, ᐊᕕᑦᑐᖅᓯᒪᕕᐅᔪᓂ ᓯᕗᓕᖅᑏᑦ ᐅᖃᐅᓯᖃᓚᐅᖅᓯᒪᔪᑦ ᐋᖅᑭᑦᓱᐃᒐᔭᕐᓂᕋᖅᑐᑎᒃ ᐊᑕᐅᓯᕐᒥᒃ 
ᐸᕐᓇᐅᑎᒥᒃ ᐃᓱᒫᓗᖃᑎᒌᒍᒋᕙᑦᑕᖏᓐᓂᒃ ᐃᓚᒋᓕᐅᑎᓪᓗᒋᑦ ᐋᓐᓂᐊᖃᕐᓇᖏᑦᑐᓕᕆᓂᖅ, ᐅᑭᐅᖅᑕᖅᑐᒥ 
ᓄᓇᒦᖔᖅᑐᓂᒃ ᐱᕙᓪᓕᐊᑎᑦᓯᓂᖅ ᐊᒻᒪᓗ ᐱᕙᓪᓕᐊᔪᓕᕆᓂᖅ, ᑲᓇᑕᐅᑉ ᓇᒻᒥᓂᖃᕐᓂᕋᕐᓂᖓᓂᒃ 
ᓴᐳᔾᔨᓯᒪᒋᐊᖃᕐᓂᖓᓂᓪᓗ, ᓯᓚᐅᑉ ᐊᓯᔾᔨᐸᓪᓕᐊᓂᖓᓂᒃ ᐊᒻᒪᓗ ᐱᖁᑎᕐᔪᐊᓕᕆᓂᕐᒧᑦ. ᐃᓚᖓᑦ ᓴᖅᑭᓚᐅᖅᓯᒪᔪᖅ 
ᐱᓕᕆᐊᖑᓯᒪᓂᖏᓐᓄᑦ ᐅᖃᐅᓯᐅᒋᐊᕐᓂᐊᖅᑐᑎᒃ ᐅᓂᒃᑳᓕᐊᖑᓯᒪᔪᑦ ᐊᑎᖃᖅᑐᓂ ᐋᖅᑭᑦᓱᐃᕙᓪᓕᐊᓂᖅ 
ᐸᕐᓇᐅᑎᑖᖅᑲᐅᓂᒃ ᑲᓇᑕ ᓇᒻᒥᓂᖃᕐᓂᕋᕐᓂᖓᓄᑦ ᓴᐳᔾᔨᓯᒪᒋᐊᖃᕐᓂᖓᓄᓪᓗ ᐅᑭᐅᖅᑕᖅᑐᒥ 
ᓴᖅᑭᖅᑕᐅᓚᐅᖅᓯᒪᔪᖅ ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᑎᓪᓗᒋᑦ ᔭᓗᓇᐃᒥ, ᐃᐳᕈ 2005. 
 

ᑕᒪᒃᑯᐊ ᐅᖃᐅᓯᐅᒋᐊᙵᓕᖅᑎᓪᓗᒋᑦ ᖃᐅᔾᔨᐊᓪᓚᒍᑕᐅᓚᐅᖅᑐᑦ ᒐᕙᒪᑐᖃᒃᑯᓐᓄᑦ, ᐃᓚᐅᖃᑕᐅᒍᒪᓕᓚᐅᕐᖓᑕ 
ᐊᕕᑦᑐᖅᓯᒪᕕᐅᔪᓄᑦ ᐱᓕᕆᖃᑎᒌᓐᓂᒃᑯᑦ ᐊᑎᖃᓚᐅᖅᑐᓂ ᐅᑭᐅᖅᑕᖅᑐᒥ ᐸᕐᓇᐅᑏᑦ. ᑎᓯᐱᕆ 2004-ᒥ 
ᓴᖅᑭᖅᑕᐅᓚᐅᖅᓯᒪᔪᑦ ᐸᕐᓇᐅᑏᑦ ᐅᑭᐅᖅᑕᖅᑐᒥ ᐸᕐᓇᐅᑎᓄᑦ ᓄᕕᐱᕆ 2005-ᒧᓄᑦ, ᐊᕕᑦᑐᖅᓯᒪᕕᐅᔪᓂ 
ᒐᕙᒪᐅᔪᑦ ᐱᓕᕆᖃᑎᖃᓚᐅᖅᓯᒪᔪᑦ ᒐᕙᒪᑐᖃᒃᑯᓐᓂᒃ ᐃᓚᐅᖃᑕᐅᑎᑦᓯᒋᐊᓕᖅᑐᑎᒃ ᐅᑭᐅᖅᑕᖅᑐᒥᐅᓂᒃ 
ᓴᖅᑭᓚᐅᖅᓯᒪᙱᑦᑐᓂᒃ ᑐᓴᕆᐊᕐᕕᖃᕆᐊᓕᖅᑐᑎᒃ ᑐᓴᖅᑎᑦᓯᒋᐊᖅᓯᓐᓈᕈᒪᓪᓗᑎᒃ ᐋᖅᑭᑦᓱᖅᑕᐅᕙᓪᓕᐊᓂᖓᓂᒃ 
ᐸᕐᓇᐅᑎᑦ ᑐᕌᖓᓂᖃᑦᓯᐊᕐᓗᑎᒃ ᐱᔭᕆᐊᓕᖏᓐᓄᑦ ᐊᒻᒪᓗ ᐃᓱᒪᒋᓯᒪᔭᖏᓐᓄᑦ ᐅᑭᐅᖅᑕᖅᑐᒥᐅᑕᐃᑦ. 
 

ᐊᒥᓱᐊᓗᐃᑦ ᑭᒃᑯᑐᐃᓐᓇᐃᑦ ᐊᒻᒪᓗ ᑎᒥᐅᔪᑦ ᐃᑲᔪᕐᓂᖃᓚᐅᖅᓯᒪᔪᑦ ᐱᓕᕆᐊᖑᕙᓪᓕᐊᑎᓪᓗᒋᑦ 
ᐃᓱᒪᑦᓴᖅᓯᐅᕈᑎᖃᑦᓯᐊᖅᓯᒪᓪᓗᑎᒃ ᑭᐅᔾᔪᑎᓕᐅᖅᐸᑦᑐᑎᒃ ᐊᒻᒪᓗ ᐃᓚᐅᖃᑕᐅᕙᑦᑐᑎᒃ. ᐅᖃᐅᓯᑦᓴᕆᔭᐅᓚᐅᖅᑐᑦ 
ᐊᒻᒪᓗ ᐃᓚᐅᖃᑕᐅᕕᐅᓚᐅᖅᑐᑦ ᐃᓚᒋᓕᐅᔾᔨᓯᒪᓚᐅᖅᓯᒪᔪᑦ ᐅᑭᐅᖅᑕᖅᑐᒥᐅᑕᕐᓂᒃ, ᓄᓇᖃᖅᑳᖅᑐᒥᓃᑦ 
ᒐᕙᒪᖏᓐᓂᒃ, ᒐᕙᒪᒃᑰᓐᓃᖔᖏᑦᑐᑦ ᑎᒥᖁᑎᖏᓐᓂᒃ, ᐃᓚᐅᖃᑕᐅᕙᑦᑐᓂᒃ, ᓇᒻᒥᓂᖃᖅᑎᐅᔪᓂᒃ ᐊᓯᖏᓐᓂᓪᓗ 
ᑲᓇᑕᒥᐅᑕᕐᓂᒃ. ᐱᓕᕆᐊᖑᕙᓪᓕᐊᑎᓪᓗᒍ, ᒥᓂᔅᑕᐃᑦ ᐊᒻᒪᓗ ᐊᖏᔪᖅᑲᐅᑏᑦ ᐃᖅᑲᓇᐃᔭᖅᑎᖏᑦ 
ᐃᓚᐅᖃᑕᐅᖃᑦᑕᓚᐅᖅᑐᑦ ᑲᑎᒪᑎᑕᐅᔪᓂ, ᓄᓇᓕᓐᓂ ᑭᒃᑯᓕᒫᑦ ᑲᑎᒪᑎᑕᐅᕙᑦᑐᑎᒃ, ᒐᕙᒪᐅᖃᑎᒌᑦ ᑲᑎᒪᕙᑦᑐᑎᒃ, 
ᐊᒻᒪᓗ ᑐᓴᕆᐊᕐᕕᖃᖅᐸᑦᑐᑎᒃ ᐃᓚᐅᖃᑕᐅᓗᐊᖅᐸᑦᑐᑦ. ᑕᒪᓐᓇ ᐃᓚᒋᓕᐅᔾᔨᓯᒪᓚᐅᕐᒥᔪᖅ ᑭᒃᑯᑐᐃᓐᓇᕐᓂᒃ 
ᑐᓴᐅᒪᑎᑦᓯᒋᐊᕐᓂᕐᒥᒃ ᑐᓴᐅᒪᖁᔭᐅᓪᓗᑎᒃ ᐅᑭᐅᖅᑕᖅᑐᒥᐅᑦ ᐋᖅᑭᑦᓱᖅᑕᐅᕙᓪᓕᐊᓂᖓᓂᒃ ᐸᕐᓇᐅᑎᑦ, ᐊᒻᒪᓗ 
ᐊᔭᐅᖅᑐᖅᑕᐅᒋᐊᖅᑐᑎᒃ ᐅᖃᐅᓯᑦᓴᖃᕆᐊᖁᔭᐅᓪᓗᑎᒃ ᐊᒥᓱᓄᑦ ᑐᓂᐅᖅᑲᖅᑕᐅᓯᒪᓚᐅᖅᑐᒥᒃ ᐊᐱᖅᑯᑎᓂᒃ 
ᑭᐅᖃᑦᑕᖁᔭᐅᓪᓗᑎᒃ. 
 

ᔭᓐᓄᐊᓕ 2006 ᒐᕙᒪᑐᖃᒃᑯᑦ ᓂᕈᐊᖅᑎᑦᓯᑎᓪᓗᒋᑦ ᓄᑖᓂᒃ ᒐᕙᒪᑖᓚᐅᖅᑐᑦ ᐋᑐᕚᒥ ᐊᒻᒪᓗ ᓯᕗᓕᖅᑏᑦ 
ᑐᑭᓯᐅᒪᓚᐅᖅᑐᑦ ᑲᓇᑕᐅᑉ ᒐᕙᒪᑖᖅᑲᐅᖏᑦ ᐅᐸᓗᖓᐃᕆᐊᖃᕐᓂᖏᓐᓂᒃ ᐋᖅᑭᑦᓱᐃᓂᐊᖅᑎᓪᓗᒋᑦ 
ᓯᕗᓪᓕᐅᔾᔨᒍᒪᔭᖏᓐᓂᒃ ᐅᑭᐅᖅᑕᖅᑐᒥ. ᑕᐃᒃᑯᐊ ᒐᕙᒪᑐᖃᒃᑯᑦ ᓯᕗᓪᓕᐅᔾᔨᒍᒪᓚᐅᖅᑕᖏᑦ - ᑲᓇᑕ 
ᓇᒻᒥᓂᖃᕐᓂᕋᕐᓂᖓ, ᖃᑭᒋᐊᖁᔨᓂᖓ, ᐊᒻᒪᓗ ᐃᓅᓯᖃᑦᓯᐊᕈᓐᓇᖁᔨᓂᖓ - ᓴᖅᑭᖅᑕᐅᓚᐅᖅᓯᒪᔪᑦ ᐋᒌᓯ 2006, 
ᐊᖏᔪᖅᑳᕐᔪᐊᖅ ᓯᑏᕙᓐ ᕼᐊᐳ ᐳᓚᕋᖅᑎᓪᓗᒍ ᐅᑭᐅᖅᑕᖅᑐᓗᑦᑖᒥ. ᓇᓗᓇᐃᖅᑕᐅᒋᐊᕐᓂᖓ ᐅᑭᐅᖅᑕᖅᑐᖅ 
ᐅᖃᓕᒪᐅᓯᕆᓪᓗᓂᐅᒃ ᔭᓗᓇᐃᒥ ᑭᖑᓪᓕᖅᐹᖅᓯᐅᓕᖅᑎᓪᓗᒍ ᐅᑭᐅᖅᑕᖅᑐᒥ ᐳᓚᕋᓐᓂᖓᓂᒃ, ᐊᖏᔪᖅᑳᕐᔪᐊᖅ 
ᑕᑯᓐᓇᙳᐊᓚᐅᖅᑐᖅ ᐅᑭᐅᖅᑕᖅᑐᒥᒃ “…ᓴᙱᓂᖅᓴᐅᓕᕐᓗᓂ, ᖃᑭᒪᓂᖅᓴᐅᓗᓂ ᐊᒻᒪᓗ 
ᐱᔪᓐᓇᕐᓂᖃᕐᓂᖅᓴᐅᓕᕐᓗᓂ ᐊᖏᔪᖅᑳᖑᓗᐊᕐᕕᐅᒍᓐᓃᕐᓗᑎᒃ ᑭᖑᓂᑦᑎᓐᓂᑎᑐᑦ.” ᐊᕕᑦᑐᖅᓯᒪᕕᐅᔪᓂ ᓯᕗᓕᖅᑏᑦ 
ᑐᓴᕈᒥᓇᖅᑕᖃᓚᐅᖅᑐᑦ ᑐᕌᒐᑖᕆᓚᐅᖅᑕᖏᓐᓂᒃ ᐱᒻᒪᕆᐅᓂᕋᐃᓪᓗᓂ ᐊᕕᑦᑐᖅᓯᒪᕕᐅᔪᓂᒃ ᓯᕗᓂᑦᓴᖏᓐᓄᑦ 
ᑲᓇᑕᒥᐅᑕᓕᒫᑦ. 
 

ᐱᔾᔪᑎᖃᖅᑐᓂ ᐃᓚᖓᒍᑦ ᐅᑭᐅᖅᑕᖅᑐᒥ ᓯᕗᓕᖅᑏᑦ ᐃᑲᔪᖅᓱᐃᓯᒪᓂᖏᓐᓄᑦ ᐊᖏᔪᖅᑳᕐᔪᐊᑉ ᐊᑯᓂᐅᔪᒧᑦ 
ᐅᑭᐅᖅᑕᖅᑐᒥ ᐊᑐᐊᒐᓕᐅᕐᓂᕐᒧᑦ ᑐᕌᒐᖏᓐᓂᒃ, ᐃᓱᒪᓕᐅᕈᑕᐅᓚᐅᖅᑐᖅ ᓈᒻᒪᓈᓕᕆᐊᖓ ᐊᕕᑦᑐᖅᓯᒪᕕᐅᔪᑦ 
ᒐᕙᒪᖏᑦ ᐊᑐᓕᖅᑎᑦᓯᒋᐊᕐᓗᑎᒃ ᑐᑭᖏᓐᓂᒃ ᑲᑐᔾᔨᖃᑎᒌᓐᓂᕐᒧᑦ ᐅᑭᐅᖅᑕᖅᑐᒥ ᑲᑐᔾᔨᖃᑎᒌᓐᓂᕐᒧᑦ 
ᐊᖏᖃᑎᒌᒍᑕᐅᓯᒪᔪᑦ. ᐊᑐᖅᑕᐅᓗᑎᒃ ᐊᑑᑎᖃᓪᓚᕆᑦᑐᑦ ᑐᓴᖅᑕᐅᓯᒪᔪᑦ ᐅᑭᐅᖅᑕᖅᑐᒥᐅᑕᓂᒃ ᐊᓯᖏᓐᓂᓪᓗ 
ᐱᓕᕆᖃᑕᐅᕙᑦᑐᓂᒃ ᐅᑭᐅᖅᑕᖅᑐᒥ ᐸᕐᓇᐅᑎᑎᒍᑦ ᓯᕗᓕᖅᑏᑦ ᐋᖅᑭᑦᓱᐃᒍᒪᓕᓚᐅᖅᑐᑦ ᐅᑭᐅᖅᑕᖅᑐᒥ 
ᑕᑯᓐᓇᙳᐊᖅᑕᑦ ᑭᖑᓪᓕᕐᒥ ᐱᓕᕆᒋᐊᕈᑕᐅᓗᓂ ᐊᖅᑯᑎᓕᐅᖅᐸᓪᓕᐊᓂᕐᒧᑦ ᐋᖅᑭᑦᓱᐃᕙᓪᓕᐊᓂᕐᒧᑦ ᓴᙱᓂᖅᓴᒥᒃ 
ᐅᑭᐅᖅᑕᖅᑐᒥᒃ ᐊᒻᒪᓗ ᐱᐅᓂᖅᓴᒥᒃ ᑲᓇᑕᒥᒃ. 

 


